
Boatarde no bemvindu mai resepsaun espesiál ba Embaixada Estadus Unidus 
Amérika nia Asesór Jurídiku Rezidente (RLA), David Lewen.  
 
Ha’u kontente fó koñese David Lewen ba ita-boot sira hotu ne’ebé ohin mai iha 
ne’e.  
 
Haʼu mós hakarak introdús David nia espoza, Julie Lewen, ne 'ebé mak ohinloron 
iha neʼe hamutuk ho ita.  
 
Sira iha oan murak naʼin-rua – Madeline no Paulo David – ne’ebé hela ho sira iha 
Timor-Leste, maibé sira labele mai hamutuk ho ita ohin tanba Mamá no Papá 
hakarak sira ba eskola. 
 
David mai iha ne’e ho ami husi Prokuradoria Estadus Unidus nian iha Distritu 
Leste Tennessee, iha ne’ebá nia serbisu ona nu’udar prokuradór federál durante 
tinan sanulu resin ida (11).  
 
Nia iha esperiénsia barak prosesa krime-sira iha nível federal. 
 
De faktu, bainhira akompaña David iha nia enkontru inisiál barak iha Timor-Leste, 
ha’u admira tebes ho istória-sira kona-ba nia servisu uluk nian 
 
Ho nia koñesimentu barak no esperiénsia, ita-boot sira bele haree tanba sá ami 
haksolok tebes hodi simu David iha ami-nia ekipa Embaixada Estadus Unidus 
Amérika nu’udar Asesór Jurídiku Rezidente.  
 
Dezde tinan rihun rua sia (2009), Embaixada Estadus Unidus Amérika – liuhusi 
programa RLA nian – serbisu hamutuk ona ho Timor-Leste nia setór justisa no 
implementasaun lei ho objetivu fahe ba malu maka halo estadu-de-direitu sai 
hanesan realidade ida ba sidadaun Timoroan hotu-hotu. 
 
Ne’e ezemplu forte ida seluk tan husi oinsá Estadus Unidus Amérika serbisu ho 
Timor-Leste atu fortalese ita-nia instituisaun demokrátiku-sira no apoia povu 
Timor-Leste.   
  
RLA nia programa haruka prokuradór experiente no kompetente husi prokuradoria 
Estadus Unidus Amérika nian ba iha Embaixada sira Estadus Unidus Amérika nian 
iha mundu tomak.  

RLA mai husi Departamentu Justisa nia Gabinete Dezenvolvimentu, Asisténsia, no 
Formasaun ba Prokuradoria Estranjeiru (OPDAT), ne’ebé finansia husi Ministériu 
Negósiu Estranjeiru Estadus Unidus.    
  
Programa RLA nian konsentra iha fó apoiu no reforsa setór justisa penál Timor-
Leste nia.  RLA fo atensaun espesiál ba Gabinete Presidente Tribunal Rekursu, 
Ministeriu Justisa, Komisaun Anti Korrupsaun, no Gabinete Prokuradór-Jerál.  
 
RLA mós apoia servisu husi Embaixada Estadus Unidus nia Ofisiál Seguransa 
Rejionál – Lech Kazmirski – ne’ebé superviziona programa formasaun no 
kooperasaun ho PNTL, PCIC no organizasaun aplikasaun lei sira seluk.   
    
Timor-Leste estabelese no harii ona kapasidade iha instituisaun justisa prinsipál 
sira hanesan tribunál-sira, prokuradoria-sira, defensoria públika, Komisaun Anti 
Korrupsaun ida, no Provedór Direitus Umanus no Justisa ida.  
 
Tinan hirak ikus ne’e lori ona susesu importante-sira iha kombate hasoru 
korrupsaun públiku, brankeamentu kapitál, no violénsia doméstika.  
 
Estadus Unidus Amérika sente orgullu sai hanesan parseiru ida iha 
dezenvolvimentu setór importante ida ne’e.  
 
RLA dezeña, implementa, no fó apoiu ba programa-sira ho objetivu ba: 

o formasaun no dezenvolve abilidade-sira husi prokuradór-sira, polísia nia 
investigadór-sira, no juiz sira; 

o identifika lakunas iha lei no akonsella parlamentu atu halo ka altera lei-sira; 
no 

o dezenvolve kapasidade iha Komisaun Anti Korrupsaun (CAC), Banku 
Sentrál nia Unidade Informasaun Finanseira (UIF), no Gabinete Prokuradór 
Jerál hodi kombate korrupsaun, brankeamentu kapitál no finansiamentu ba 
terrorizmu.  

 
Embaixada Estadus Unidus Amérika iha Timor-Leste iha kompromisu atu fornese 
ba setór justisa programa RLA ida ne’ebé vibrante no forte lidera husi David no 
Domingos Amaral, Asistente Asesór Jurídiku Rezidente nian.  
 
Nia hakarak tebes organiza konferensia ba formasaun lubuk ida ne’ebé kobre 
tópiku-sira hanesan kombate krime transnasionál, korrupsaun públiku, violénsia 
bazeia ba jéneru, no krime tráfiku umanu. 
 



3 
 

Favór aproveita ohin lokraik ida ne’e hodi koalia ho David no maluk sira seluk 
husi ekipa Embaixada Estadus Unidus nian atu nune’e ami bele halibur ita-boot 
sira-nia ideias kona-ba buat sira ne’e no oportunidade-sira husi programa seluk tan.  

   
Dala ida tan, obrigada barak mai ona ohin iha resepsaun ida ne’e.  
 
Favór ida hamutuk ho ha’u hodi fó bemvindu ba David, ne’ebé tuir mai ha’u 
konvida mai pódiu atu hatoo diskursu. 
 
 


